
1. Իրավական ակտի անհրաժեշտությունը (նպատակը)
Նախագծի ընդունումը պայմանավորված է արտաքին քաղաքականության տնտեսական բաղադրիչի ընդլայնման, իրականացվող աշխատանքների արդյունավետության և հասցեականության բարձրացման, ինչպես նաև ՀՀ դեսպանատների և դիվանագիտական ներկայացուցչությունների կողմից կատարված տարեկան աշխատանքների գնահատումը իրականացնելու անհրաժեշտությամբ: 

2. Կարգավորման հարաբերությունների ներկա վիճակը և առկա խնդիրները
ՀՀ նախագահի 2010 թվականի հուլիսի 6-ի ՆԿ-107-Ն կարգադրությամբ սահմանվել են ընդհանրական չափորոշիչներ, որոնց շրջանակներում գնահատող մարմինների կողմից հաստատվել են աշխատանքների գնահատման մեթոդաբանություններ: Բացի այդ, ՀՀ վարչապետի 2017 թվականի մարտի 17-ի N 268-Ա որոշմամբ ձևավորվել է միջգերատեսչական աշխատանքային խումբ, որի հիմնական նպատակն էր արտաքին հարաբերությունների տնտեսական բաղադրիչն ընդլայնելու, օտարերկրյա պետություններում Հայաստանի Հանրապետության դիվանագիտական ներկայացուցչությունների և հյուպատոսական հիմնարկների ղեկավարների կողմից իրականացվելիք տնտեսական բնույթի աշխատանքների թիրախների և հայտանիշների վերաբերյալ առաջարկությունների ներկայացումը: Աշխատանքային խմբի կողմից ներկայացվել են համապատասխան առաջարկություններ, որոնք նույնպես ընկած են տվյալ որոշման հիմքում:  
 Առկա խնդիրների առաջարկվող լուծումները
ՀՀ տնտեսության զարգացման խթանումը գրեթե անհնարին է առանց օտարերկրյա ներդրումների ներգրավման, արտահանման և զբոսաշրջության զարգացման: Այս ոլորտները ենթադրում են ՀՀ դեսպանատների և դիվանագիտական ներկայացուցչությունների ակտիվ ներգրավվում և վերջիններիս աշխատաքնային ծրագրերում տնտեսական բնույթի գործունեության ընդլայնում: Դեսպանությունների կողմից գրեթե մշտապես տնտեսական բնույթի իրականացվող աշխատանքները կարիք ունեն հստակեցման, իսկ աշխատանքների արդյունավետության բարձրացման և արդյունքների չափման համար կարևոր նշանակություն ունի կատարողականի չափման համակարգի սահմանումը և ներդնումը: Բացի այդ, կարևոր է թիրախավորված մոտեցում առկա հնարավորությունների շրջանակներում ջանքերի կիրառման տեսանկյունից:  
Տնտեսական նպատակահարմարությունից ելնելով և մրցակցային առավելությունները գնահատելով, ՀՀ կառավարությունը սահմանում է ոլորտային առաջնահերթությունները, որոնք արտացոլվում են ոլորտային զարգացման ռազմավարություններում և սահմանում են թիրախներ և ժամկետներ: 
Առաջարկվող համակարգում դեսպանությունների առջև դրվում են թիրախավորված ոլորտներում արտաքին շուկայի հնարավորությունների ուսումնասիրման և գնահատման խնդիրները: Մասնավորապես, դեսպանները դեսպանընկալ երկրի վերաբերյալ գիտելիքների ձևավորման միջոցով գնահատում և ներկայացնում են հայկական ընկերությունների համար առկա հնարավորությունները: Իրականացված ուսումնասիրությունների հիման վրա համապատասխան պետական մարմնի կողմից մշակվում են արտահանման և/կամ ներդրումային ծրագրեր/գաղափարներ, որոնց առաջմղման համար որոշվում են առանձնահատուկ գործիքներ: Դրանք կարող են ներառել. 

· գովազդային արշավ,

· հնարավորությունների ներկայացում, 
· երկկողմ և բազմակողմ ձևաչափով աշխատանքներ, 
· միջկառավարական հանձնաժողովների հարթակի օգտագործում, 
· կապերի հաստատում, 

· առևտրային առաքելությունների իրականացում, և այլն:


Սույն որոշման կատարման տեսանկյունից, դեսպանությունների կողմից կներկայացվեն տարեկան աշխատանքային ծրագրեր, որտեղ նշվում են նաև սպասվող արդյունքները՝ համաձայն սույն որոշման Հավելված 2-ի ձևաչափերի: Յուրաքանչյուր դեսպանության համար տարեկան նախատեսված գործողությունների և ակնկալվող արդյունքների ծրագիրը հաստատվում է ՀՀ ԱԳ նախարարի հրամանով:  

ՀՀ դիվանագիտական ներկայացուցչությունների կողմից իրականացվող գործառույթները, ըստ էության, պետք է ապահովեն արտահանման խթանման, ներդրումների ներգրավման և զբոսաշրջության զարգացումը: Վերջիններիս առավել արդյունավետ իրականացումը ենթադրում է դեսպանատների կողմից տեղեկատվության հավաքագրում, գիտելիքների ձևավորում և փոխանցում շահառուներին: Բացի այդ, դիվանագետները պետք է ապահովեն գործարար համայնքի և դեսպանընկալ պետության միջև երկխոսությունը՝ համագործակցության ձևավորման և գործարքների կնքման նպատակով: 

Կարևոր գործառույթներից է հարաբերությունների ձևավորումը դեսպանընկալ երկրի ընկերությունների և այլ կառույցների հետ, որի արդյունքում հաջողվում է նպաստել երկրի վարկանիշի բարձրացմանը, արտադրանքի նկատմամբ վստահության աճին և այլն:

Վերոնշյալ համակարգի տեսանկյունից ՀՀ դիվանագիտական ներկայացուցչությունների կողմից պետք է առնվազն իրականացվեն հետևյալ գործառույթները.

· Դեսպանընկալ երկրի տնտեսական քաղաքականության, իրավապայմանագրային դաշտի դիտարկում և համապատասխան առաջարկությունների ներկայացում մայրաքաղաքին, 

· Հայկական արտադրության արտահանման հնարավորության գնահատում, գործընթացների և հնարավոր խոչընդոտների, արտահանման վրա հնարավոր ազդեցություն ունեցող կարգավորման դաշտի փոփոխությունների ուսումնասիրում և ներկայացում,

· Ներմուծողների/դիստրիբյուտորների և հնարավոր գնորդների վերաբերյալ տեղեկատվության հավաքագրում, ցանկի պատրաստում, կապերի ձևավորում,

· Ոլորտի առանձնահատկությունները հաշվի առնող տեղեկանքների պատրաստում՝ արտադրանքի գնման մրցույթների և այլ գրավիչ ծրագրերի վերաբերյալ, հայտարարված մրցույթներին հայկական ընկերությունների մասնակցության աջակցում,

· Աջակցություն հայկական ընկերությունների այցերի կազմակերպմանը՝ մասնագիտացված ցուցահանդեսներին, ֆորումներին մասնակցելու նպատակով,

· Ներդրումների ներգրավման տեսանկյունից հնարավոր գործընկեր ընկերությունների գործունեության մշտադիտարկում, դրանց կողմից Հայաստանում ներդրումների իրականացման հավանականության և պատրաստակամության գնահատում, ինչպես նաև առաջարկությունների ներկայացում,

· Տվյալ երկրում գործող հնարավոր ներդրողների ցանկի պատրաստում, կապերի ձևավորում, 

· Երկրի գովազդում, դրական իմիջի ձևավորում պետական մակարդակում, ինչպես նաև խոշոր ընկերությունների շրջանում՝ երկրի նկատմամբ վստահության բարձրացման և ներդրումների ներգրավման նպատակով,

· Ներդրումներ իրականացնելու համար գրավիչ պայմանների վերաբերյալ տեղեկատվության տրամադրում  և ներդրողներին ուղղորդում,

· Երկկողմ հանդիպումների կազմակերպում,

· Ձեռքբերված պայմանավորվածությունների հետևում (follow-up),

· Ընկերությունների կողմից ուղարկված հարցումներին արձագանքում:

Կարգավորման առարկան
 
Նախագծով սահմանվում են տնտեսական առումով ՀՀ համար հեռանկարային գործընկեր երկրների ցանկը, ՀՀ դեսպանատների և դիվանագիտական ներկայացուցչությունների կողմից տնտեսական բնույթի աշխատանքների ընդհանուր նակարագրությունը, ինչպես նաև տարեկան կատարած աշխատանքների գնահատման չափորոշիչները:
3. Նախագծի մշակման գործընթացում ներգրավված ինստիտուտները և անձինք     Նախագիծը մշակվել է ՀՀ արտաքին գործերի նախարարության կողմից, հիմք ընդունելով ՀՀ նախագահի 2010 թվականի հուլիսի 6-ի ՆԿ-107-Ն կարգադրությունը և ՀՀ վարչապետի 2017 թվականի մարտի 17-ի N 268-Ա որոշմամբ ձևավորված միջգերատեսչական աշխատանքային խմբի առաջարկությունները։
4. Իրավական ակտի կիրառման դեպքում ակնկալվող արդյունքը
Նախագծի ընդունման արդյունքում կբաձրձացվի արտաքին տնտեսական քաղաքականության արդյունավետությունը, կընդլայնվի դեսպանատների և դիվանագիտական ներկայացուցչությունների ներգրավվածությունը ներդրումների ներգրավման, արտահանման զարգացման և զբոսաշրջության խթանաման գործընթացներում, որը կնպաստի ՀՀ կառավարության ծրագրի իրականացմանը: 
ՏԵՂԵԿԱՆՔ
Նախագծի ընդունման առնչությամբ ընդունվելիք այլ իրավական ակտերի նախագծերը կամ դրանց ընդունման անհրաժեշտության բացակայության մասին
«Հայաստանի Հանրապետության արտաքին քաղաքականության տնտեսական բաղադրիչի զարգացման նպատակով երկրների թիրախավորման տնտեսական չափանիշները սահմանելու և օտարերկրյա պետություններում ՀՀ դիվանագիտական ներկայացուցչությունների  տնտեսական գործունեության կատարողականի գնահատման չափանիշները հաստատելու մասին» ՀՀ կառավարության որոշման նախագծի ընդունման առնչությամբ այլ իրավական ակտերում փոփոխություններ և/կամ լրացումներ կատարելու անհրաժեշտություն չկա:

Տ Ե Ղ Ե Կ Ա Ն Ք
Իրավական ակտն ընդունելու կապակցությամբ պետական բյուջեում կամ տեղական ինքնակառավարման մարմինների բյուջեներում ծախսերի և եկամուտների էական ավելացումների կամ նվազեցումների մասին

«Հայաստանի Հանրապետության արտաքին քաղաքականության տնտեսական բաղադրիչի զարգացման նպատակով երկրների թիրախավորման տնտեսական չափանիշները սահմանելու և օտարերկրյա պետություններում ՀՀ դիվանագիտական ներկայացուցչությունների  տնտեսական գործունեության կատարողականի գնահատման չափանիշները հաստատելու մասին» ՀՀ կառավարության որոշման նախագծի ընդունման կապակցությամբ Հայաստանի Հանրապետության պետական բյուջեում ծախսերի և եկամուտների էական ավելացումներ կամ նվազեցումներ չեն սպասվում:
